
				ఈ పుట ఆమోదించబడ్డది
రామ- 	మధురవాణి మాటయేవిఁట్రా చెప్పబోయినావు?

అసిరి- 	మాసెడ్డమనిషిబాబూ.

రామ- 	యవడెళ్తాడ్రా దాందగ్గిరికి? అసిరి- యవడెళ్తాడ్రా?

అసిరి- 	యవడెళ్నా, యీపు పెట్లగొడతాది బాబూ.

రామ- 	చెడ్డమనిషన్నావు?

అసిరి- 	కాదా? మొన్న హెడ్డుగారెళ్తే, యేపికూన్ని ఉసు గలిపిందికాదా?

రామ- 	నిజం చెప్పావు. నీమీద యెప్పుడైనా కోప్పడ్డదిట్రా ?

అసిరి- 	మాలాటోళ్లమీద యెందుక్కోప్పడతాదీ? బాపనాళ్లొస్తే తిడతాది.

రామ- 	నువ్వు యెప్పుడూ నిజవేఁ చెబుతావురా అసిరిగా.

అసిరి- 	సీ! అబద్దవాడితే బగమంతుడు ఒల్లకుంటాడా బాబూ?

రామ- 	మీబుగత యేం జేస్తున్నాడ్రా?

అసిరి 	-     తొంగున్నాడుబాబూ.

రామ- 	నీకు మరోరూపాయి యిస్తాను- మీనాక్షిని సావిట్లోకి పిలుస్తావురా?

అసిరి-       నాశక్కవాఁ, బాబూ? ఆయమ్మ అయ్యగదులో పక్కేసుకుతొంగున్నారు.

రామ- 	నువ్వు చిటికేస్తే, యక్కడున్నా లేచొస్తుంది. నేనెరగనట్రా!

అసిరి-       తెండి బాబూ. సూస్తాను. (రామప్పంతులు రూపాయి యిచ్చును. ఉభయులూ యింట్లో ప్రవేశింతురు.)


6- వ స్థలము. లుబ్ధావధాన్లు యింటినడవ.

(తలుపు జారవేసివుండును.)


(మీనాక్షి ప్రవిదతో దీపం తెచ్చి గూటిలోవుంచును. రామప్పంతులు వొత్తితగ్గించి, మీనాక్షిని ముద్దుబెట్టుకొనును.)




మీనా- 	తోవతప్పొచ్చారో ?

రామ- 	బుద్ధితక్కువచేత, గడ్డితిని యిన్నాళ్లూ తోవమరచాను.

మీనా- 	మధురవాణి యలా రానిచ్చింది ?

రామ-       మధురవాణి శిగ్గోశిరి, దాన్ని వొదిలేస్తాను. ఆకలి దహించుకుపోతూంది. ఫలారం యేవైఁనావుందీ ?

మీనా- 	యేవుందీ?- వొడపప్పూ, కొబ్బిరిముక్కా కావాలా!

రామ- 	యేదో ఒహటితెస్తూ. (మీనాక్షి మూకుడుతో వడపప్పూ, కొబ్బరిముక్కలూ తెచ్చును. రామప్పంతులు తినుచుండును.)

మీనా- 	మధురవాణిని వొదిలేస్తారో ?
రామ- 	వొదిలెయడం నిశ్చయవైఁపోయింది.

